
Neka je svaka hvala Allahu, Gospodaru Silnom i Milostivom, Blagom i Hvaljenom. 

On zna za poglede koji kriomice u ono što je zabranjeno gledaju i ono što grudi kriju. 

Neka je hvaljen Gospodar moj i neka Mu je hvala na svim blagodatima koje samo 

On zna, dok mi neke znamo, a neke ne znamo, te na tome što zlo i nevolje zaustavlja. 

Svjedočim da nema boga osim Allaha, jedinog, Kome niko nije ravan i Kome se sve 

vraća. Svjedočim da je Muhammed Allahov rob i poslanik, koji je poslan kao milost 

svjetovima. Uzvišeni ga posla sa svjetlom i uputom. Neka su Allahov salavat i selam 

na poslanika Muhammeda, na njegovu časnu porodicu, njegove vrle drugove i sve 

one koje čine dobro do Sudnjeg dana. 

Budimo bogobojazni, čineći ono što nam Allah naređuje i kloneći se onoga što nam 

zabranjuje. Samo se bogobojaznošću mogu postići pobjeda i uspjeh, dok lutanje i 

slijeđenje strasti donosi samo nesreću. Uzvišeni kaže: “Onda će onome koji je 

obijestan bio život na ovome svijetu više volio Džehennem prebivalište postati 

sigurno. A onome koji je pred dostojanstvom Gospodara svoga strepio i dušu od 

prohtjeva uzdržao, Džennet će boravište biti sigurno.” (En-Naziat, 37–41) 

Poštovani vjernici! Znajmo da su uspjeh i sreća čovjeka na ovom i budućem svijetu 

isključivo uvjetovani pokornošću Gospodaru svjetova. Pokornost Allahu može se 

ostvariti isključivo povinovanjem Njegovim naredbama i udaljavanjem od onoga što 

je Uzvišeni zabranio. Oni koji ispunjavaju naredbe Uzvišenog i klone se zabrana, kao 

što u ajetu navodi, “bit će u društvu vjerovjesnīkā, i pravednīkā, i šehīdā, i dobrih 

ljudi, kojima je Allah milost Svoju darovao. A kako će oni divni drugovi biti! Ta 

blagodat će od Allaha biti, a dovoljno je to što Allah sve zna” (En-Nisa, 69–70). Ko 

se bude pokoravao naredbama, ali istovremeno činio grijehe, on je u nečemu pokoran 



 

Allahu, dok je u drugom nepokoran. Nepokornost koja se čini Gospodaru utječe na 

pokornosti, na način da im umanjuje nagradu, čak možda učinjeno djelo bude u 

potpunosti lišeno nagrade, ukoliko se čini nepokornost koja uništava dobra djela i 

otuda je potrebno da onaj ko želi biti u potpunosti pokoran Uzvišenom Gospodaru 

istovremeno izvršava naredbe i kloni se zabrana. Upravo se ovo konstatuje u ajetu: 

“O vjernici, pokoravajte se Allahu i pokoravajte se Poslaniku, i ne ništite djela svoja!” 

(Muhammed, 33). U ovom ajetu poziva nas da ne ništimo svoja djela čineći grijehe.  

Uzvišeni kaže: “Reci: ‘Meni se naređuje da se klanjam Allahu, iskreno Mu 

ispovijedajući vjeru i naređuje mi se da budem prvi musliman.’ Reci: ‘Ja se bojim 

patnje na Velikom danu, ako budem Gospodaru svome neposlušan.’” (Ez-Zumer, 

11–14)  

“I ne budite kao onā koja bi svoju pređu rasprela kad bi je već bila čvrsto oprela.” 

(En-Nahl, 29) 

Iz ovoga se razumije da svaki grijeh koji uslijedi nakon pokornosti do određene mjere 

ništi pokornost. 

Uzvišeni kaže: “Kome bi od vas bilo drago da posjeduje bašču punu palmi i vinove 

loze kroz koju teku rijeke i u kojoj ima svakojakih plodova, a da je ostario i da ima 

nejaku djecu, a da onda naiđe vatrena oluja preko nje i ona izgori? – Tako vam Allah 

objašnjava dokaze da biste razmislili.” (El-Bekara, 266)  

Tumači Kur’ana pojašnjavaju: “Ovo poređenje primjer je pokornosti koje grijesi 

smanjuju i nište.” 

Sevban, radijallahu anhu, prenosi da je Poslanik, sallallahu alejhi ve sellem, rekao: 

“Potvrđeno znam da će na Sudnjem danu doći grupa iz moga naroda koja će imati 

dobra djela u veličini planina Tihame, ali će Allah njihova djela u prah i pepeo 

pretvoriti.” Sevban reče: “Allahov Poslaniče, detaljno nam ih opiši kako ne bismo 

bili među njima.” On reče: “Oni su vaša braća, slični su vama. Klanjaju dugo noću 

kao što i vi klanjate. Ali, oni kada se osame, čine grijehe.” (Ibn Madža, sahih) 



 

Prethodni hadis sadrži strašnu prijetnju i opomenu onome koga strah od Allaha ne 

zaustavi da ne počini grijehe i opomena je onome ko čini grijehe nakon dobrih djela. 

Poštovani vjernici! Uzvišeni Allah darovao vam je priliku, uputio vas je i potpomogao 

da činite pokornosti i pohvalna djela u mjesecu dobra i blagoslova. Uzvišeni vas je u 

tom mjesecu sačuvao od velikih grijeha i od vas udaljio šejtana koji vas poziva u 

grijehe i strasti. U mjesecu ramazanu vrijeme za pokornost postalo vam je dostupno, 

sati provedeni u ibadetu dragi, slušanje i učenje Kur’ana srcu milo i duša očišćena 

pokornošću Milostivom. Vi tako šejtanovo postojanje ignoriraste i jedni drugima na 

putu dobra najbolja podrška postadoste. Božiji neprijatelj šejtan, pokuđen i ponižen, 

želi da vam se osveti nakon što je iz okova pušten, tako što će vaša djela pretvoriti u 

prah i pepeo. On želi da bogobojaznost u razvrat pretvori, dobra djela u loša i da 

zavede svakoga koga uspije zavesti da bi mu bio drug u Džehennemu, najgorem 

konačištu. Uzvišeni kaže: “Šejtan je, uistinu, vaš neprijatelj, pa ga takvim i smatrajte! 

On poziva pristaše svoje da budu stanovnici u Vatri.” (Fatir, 6) 

Šejtana smatra neprijateljem čovjek koji ustrajava u činjenju dobrih djela i ne 

približava se zabranjenim. Blago li se, blago li se čovjeku koji ustrajno čini dobra 

djela. Spašen će biti ko loša djela poprati dobrim. Uzvišeni kaže: “I obavljaj molitvu 

početkom i krajem dana, i u prvim časovima noći! Dobra djela zaista poništavaju 

loša. To je pouka za one koji pouku žele.” (Hud, 114) Pravi vjernik čini dobra djela i 

stalno traži od Allaha da mu daruje da skonča na dobru. Šejtan se najbolje pobjeđuje 

tako što se Gospodar moli za lijep kraj života. 

Teško li se onome ko loša djela poprati lošim, sve dok ga tako smrt na zatekne u 

strastima do guše. Tada se više neće moći vratiti na dunjaluk, a niti će mu vrijeme 

koje je proveo u uživanju biti od koristi, zbog čega će se bolno kajati i živjeti u vječnoj 

patnji.  

Uzvišeni kaže: “Šta ti misliš, ako im Mi dopuštamo da godinama uživaju, naposljetku 

ih snađe ono čime im se prijeti, zar će imati šta od slatkog života koji su provodili?” 

(Eš-Šuara, 205–207)  



 

“I između njih i onoga što budu željeli bit će prepreka postavljena kao što je prije 

bilo učinjeno sa njima sličnim, jer su svi oni, doista, mnogo sumnjali.” (Saba, 54) 

Život će nam pokazati kako će i jedni i drugi skončati. Sretnik će biti onaj ko uzme 

pouku, a nesretnik onaj ko okrene lice od upute i ne povjeruje u dokaze. 

Imajmo na umu, poštovani vjernici, da na Sudnji dan nećemo ponijeti ni svoj imetak, 

ni svoju rodbinu, ni svoje društvo, niti će nas oni, kada stanemo pred Gospodarom, 

moći zaštititi od patnje. Samo ćemo ponijeti svoja djela. Ukoliko nam djela budu 

dobra, znat ćemo odgovoriti na pitanja Munkira i Nekira u kaburu, i bit ćemo 

obradovani vječnim uživanjem.  

Uzvišeni kaže: “Ni bogatstva vaša ni djeca vaša neće vas učiniti Nama bliskim; samo 

one koji budu vjerovali i dobra djela činili čeka višestruka nagrada za ono što su radili, 

i oni će u visokim odajama biti sigurni.” (Saba, 37) Uspješno ulaganje je činiti 

pokornost Gospodaru svjetova. Pokornost je veliki uspjeh, pokornost je sreća, 

pokornost je ponos i pokornost je dugotrajna korist. Kako bi to bila, potrebno je da 

ispuni nekoliko uvjeta: 

1) iskrena namjera, tj. da smo pokorni isključivo jer želimo Allahovo zadovoljstvo, 

nikako iz koristi ili kako bi se čulo za nas; 

2) da pokornost koju činimo bude u skladu sa uputom i praksom poslanika 

Muhammeda, sallallahu alejhi ve sellem; 

3) da ne počinimo grijehe koje poništavaju tu našu pokornost; 

4) konstantno činjenje dobra. Uzvišeni kaže: “I sve dok si živ, Gospodaru svome se 

klanjaj!” (El-Hidžr, 99). 

Zato je potrebno, dragi vjernici, da se klanjamo Uzvišenom Allahu sve dok je duša u 

tijelu, kloneći se sumnjivih stvari, koje su u kontradiktornosti s objavom koja je 

darovana poslaniku Muhammedu, sallallahu alejhi ve sellem. Uzvišeni kaže: “Ti idi 

Pravim putem, kao što ti je naređeno, i nek tako postupe i vjernici koji su uz tebe, i 

obijesni ne budite, jer On dobro vidi ono što radite.” (Hud, 112) 



 

Poštovani vjernici! Mjesec ibadeta i blagoslova je završen, ali je Uzvišeni Allah 

podario ovom ummetu raznovrsne puteve dobra i pokornosti nakon ramazana. 

Strogo naređena djela propisana su u svako doba, a nagrada za ustrajnost se 

umnožava. Svako djelo propisano u ramazanu, slično njemu propisano je u drugim 

mjesecima, bilo ono strogo naređeno ili pohvalno. Naš Gospodar je milostiv i 

samilostan i Njegova milost očituje se kroz to što je Svojim robovima učinio 

dugotrajnim postojanje stvari kojima mogu zavrijediti Njegovu milost, ne uskraćujući 

im Svoje dobro i Svoje blagodati. Gospodar naš je Onaj Kome se sve na nebesima i 

ne Zemlji klanja. Uzvišeni kaže: “On je Bog i na nebu i na Zemlji, On je Mudri i 

Sveznajući!” (Ez-Zuhruf, 84) 

On je Gospodar Kojem se stvorenja klanjaju u svim vremenima. On je neovisan, dok 

su sva stvorenja u stalnoj potrebi za Njim i ne mogu živjeti bez Njegove milosti, 

znanja i snage. Uzvišeni je Gospodar Kome najviše dolikuje da bude obožavan, kome 

najviše priliči da bude spominjan i on je Vladar od svih najmilosniji.  

Bišr el-Hafi je jednom upitan: “Šta misliš o ljudima koji se marljivo trude u ramazanu, 

a kada istekne, oni prestanu?”, na što je rekao: “To su najgori ljudi. Za Boga znaju 

samo u ramazanu.” 

Poslanik, sallallahu alejhi ve sellem, savjetovao je Muaza riječima: “Budi 

bogobojazan, ma gdje bio. Loša djela poprati dobrima, kako bi ih izbrisala.” 

Jedan od najlakših ibadeta jeste upućivati dovu i spominjati Allaha, i zato često 

upućujmo dove i činimo zikr. Pobijedimo šejtana tako što ćemo često činiti 

pokornosti i kloniti se zabrana. Prokleti šejtan zna da je Božija milost sve obuhvatila 

i da su putevi dobra mnogobrojni i utabani. Poslanik, sallallahu alejhi ve sellem, 

podstiče nas da postimo šest dana mjeseca ševvala, ističući da će onaj ko isposti 

ramazan, a potom i šest dana ševvala, imati nagradu onoga ko je ispostio cijelu 

godinu. (Muslim) 



 

“Allah i meleki Njegovi blagosilju Vjerovjesnika. O vjernici, blagosiljajte ga i vi i šaljite 

mu pozdrav!” (El-Ahzab, 56) Poslanik, sallallahu alejhi ve sellem, kaže: “Ko donose 

na mene jedan salavat, Uzvišeni će na njega donijeti deset.” 

Gospodaru naš, blagoslovi našeg poslanika Muhammeda i rod Muhammedov, kao 

što si blagoslovio Ibrahima i rod Ibrahimov. Zaista si Ti hvaljen i slavljen. Gospodaru 

naš, obaspi blagodatima Muhammeda i rod Muhammedov, kao što si obasuo 

blagodatima Ibrahima i rod Ibrahimov. Zaista si Ti hvaljen i slavljen. 

Gospodaru naš, smiluj se upućenim vođama – četverici pravednih halifa, svim 

drugim ashabima, prvim odabranim generacijama i svima onima koji ih slijede u 

dobru do Sudnjeg dana. Gospodaru, smiluj se i nama, uistinu Ti si od milostivih 

najmilosniji. 

Gospodaru naš, oprosti nam grijehe koje smo davno ili skoro počinili, u tajnosti ili 

javnosti, sve o čemu Ti bolje znaš. Ti, uistinu, najbolje znaš šta kao prvo treba biti 

određeno, a šta kao posljednje. Nema drugog Gospodara osim Tebe. Ti si 

Veličanstveni i Plemeniti. 

Gospodaru naš, molimo Te da nam podariš Svoje zadovoljstvo i Džennet. Utočište 

tražimo od Tvoje srdžbe i Džehennema. Neka Ti je hvala, Uzvišeni, i svaka zahvala 

za svako dobro djelo i pokornost koju si nam omogućio da činimo i pomogao nam 

na putu toga. Sva hvala i zahvala samo Tebi pripadaju. Gospodaru naš, Veličanstveni 

i Plemeniti, sačuvaj nam naše sevape, nemoj učiniti da budu uništeni lošim djelima. 

Gospodaru, oprosti nam grijehe naše i pogreške. Podari nam, Uzvišeni, dobar 

završetak u svemu što radimo i zaštiti nas od sramnih grijeha na dunjaluku i patnje u 

Ognju. Gospodaru naš, oprosti nam grijehe, našim roditeljima i svim muslimanima. 

Ti si, uistinu, Gospodar svjetova. 

Gospodaru naš, podari nam da skončamo na Istini. “Gospodaru naš, podaj nam 

dobro i na ovome i na onome svijetu, i sačuvaj nas patnje u Ognju!” 



 

“Allah zahtijeva da se svačije pravo poštuje, dobro čini, i da se bližnjima udjeljuje, i 

razvrat i sve što je odvratno i nasilje zabranjuje; da pouku primite, On vas savjetuje.” 

(En-Nahl, 90) 

Zato ime Veličanstvenog i Svevišnjeg Gospodara spominjimo, kako bi nam se 

smilovao; zahvaljujmo Mu se na Njegovim blagodatima, kako bi nam više darovao. 

Uzvišeni kaže: “Obavljanje molitve najveća je poslušnost! – A Allah zna šta radite.” 

 


